შეთანხმება
საქართველოს ეროვნულ ბანკსა და ყაზახეთის რესპუბლიკის ეროვნულ

ბანკს შორის საფინანსო-საბანკო სისტემაში ინფორმაციის გაცვლისა და 

კვლევის სფეროში თანამშრომლობის შესახებ

საქართველოს ეროვნული ბანკი და ყაზახეთის რესპუბლიკის ეროვნული ბანკი, შემდგომში მხარეებად წოდებულნი,

- ეყრდნობიან რა მხარეთა თანამშრომლობის შემდგომი განვითარების განზრახვებს,

- გამომდინარეობენ რა ეკონომიკისა და საფინანსო-საბანკო სექტორის განვითარებაში მხარეთა ურთიერთინტერესებიდან,

ისწრაფვიან რა ფულად-საკრედიტო პოლიტიკისა და საფინანსო ბაზრის ინსტრუმენტების განვითარების მიზნით საინფორმაციო-სტატისტიკური გაცვლის სფეროში უფრო მჭიდრო თანამშრომლობისაკენ,

შეთანხმდნენ შემდეგზე:

მუხლი 1

მხარეები რეგულარულად განახორციელებენ ეკონომიკური, მონეტარული, საფინანსო-საბანკო სტატისტიკის ძირითადი მაჩვენებლების სტატისტიკური და სხვა ინფორმაციების რეგულარულ გაცვლას შეთანხმებული ჩამონათვალის თანახმად, რომელიც შეთანხმების განუყოფელ ნაწილს წარმოადგენს (თან ერთვის). იმ შემთხვევაში, თუ ერთ მხარეს არ გააჩნია შეთანხმებული ჩამონათვალიდან რაიმე ინფორმაციის მიწოდების შესაძლებლობა, მისი არქონის მიზეზით, მაშინ ეს არ ჩაითვლება მეორე მხარის მიერ ასეთი ინფორმაციის მიწოდებაზე უარის თქმის საფუძვლად.

მუხლი 2

ინფორმაციისა და კვლევითი სამუშაოების გამოცდილებების ურთიერთგაცვლა ხორციელდება შემდეგ სფეროებში:

- მაკროეკონომიკური ანალიზი და პროგნოზირება (მაკრომოდელების აგება);
- ფულადი (მონეტარული) ანალიზი და პროგნოზირება;

- საფინანსო პროგრამირება;

- საფინანსო ბაზრების მონიტორინგი და ანალიზი;

- ეკონომიკის რეალური სექტორის მონიტორინგი;

- სავალუტო რეგულირება და გაცვლითი კურსი.

მუხლი 3

მხარეები ერთმანეთს გაუზიარებენ ინფორმაციის მოპოვებისა და შეფასების მეთოდიკის დამუშავების გამოცდილებას, ასევე საგადასახადო ბალანსის ძირთადი მუხლების სარკისებური სტატისტიკის შედგენის შესახებ.

მუხლი 4

მხარეები ასევე გაუცვლიან ერთმანეთს ნორმატიული სამართლებრივი აქტების ასლებს, რომლებიც არეგულირებენ შეთანხმების მეორე მუხლში მითითებულ სფეროებს.

მხარეები გაუგზავნიან ერთმანეთს მათ მიერ ან მათი მონაწილეობით დაარსებულ სპეციალურ პერიოდულ გამოცემებსა და პუბლიკაციებს.

მუხლი 5

მხარეები, შეთანხმების მიზნებისათვის, ორგანიზებას გაუწევენ აქტუალურ საკითხებსა და პრობლემებზე ერთობლივი გამოკვლევების, სემინარების, კონფერენციების, სტაჟირების, სამუშაო შეხვედრების პერიოდულად ჩატარებას.

მუხლი 6

მხარეები სამუშაო განრიგის სახით, მათი უფლებამოსილი წარმომადგენლების მეშვეობით განსაზღვრავენ შეთანხმების მიზნების განსახორციელებლად თანამშრომლობისა და ურთიერთქმედების წესს. 
მხარეების უფლებამოსილ წარმომადგენლებად ითვლებიან ანალიზითა და გამოკვლევებით დაკავებული ქვედანაყოფები, რომელთა საშუალებითაც ხორციელდება სამუშაო კონტაქტები.
უფლებამოსილი წარმომადგენლების მივლინებებსა და ინფორმაციის მიწოდებასთან დაკავშირებულ ხარჯებს ანაზღაურებს ინფორმაციის წარმდგენი და სამსახურებრივ მივლინებაში გამგზავნი მხარე.
მუხლი 7

მხარეები შეთანხმდნენ, რომ ამა თუ იმ ინფორმაციის (მასალების) ან ნორმატიული სამართლებრივი აქტის წარდგენაზე, აგრეთვე შეთანხმების მიზნებისათვის რაიმე ქმედების განხორციელებაზე შეიძლება უარი იქნეს ნათქვამი, თუ ეს აუცილებელია სახელმწიფოს ინტერესებისათვის.

ამ შემთხვევაში წერილობითი ეცნობება უარის მიზეზები და უარის განმცხადებელმა მხარემ უნდა მიიღოს ყველა ზომა მომთხოვნი მხარისათვის სხვა შესაძლო დახმარების აღმოჩენისათვის.
მუხლი 8

ამ შეთანხმებაში შეიძლება შეტანილ იქნეს ცვლილებები და დამატებები, რომლებიც ფორმდება ოქმებით, რომლებიც წარმოადგენენ მის განუყოფელ ნაწილს.

მუხლი 9

შეთანხმების დებულებათა გამოყენებისა და განმარტებისას მხარეთა შორის წამოჭრილი ნებისმიერი დავა და უთანხმოება, ასევე შეთანხმების ფარგლებში მხარეთა ვალდებულებებთან დაკავშირებული სხვა უთანხმოებები გადაწყვეტილი იქნება მოლაპარაკებისა და კონსულტაციების გამართვის გზით.
მუხლი 10

შეთანხმება ძალაში შედის ხელმოწერის თარიღიდან და მოქმედებს განუსაზღვრელი ვადით.

თითოეულ მხარეს აქვს შეთანხმების დენონსირების უფლება, რის თაობაზეც წინასწარ უნდა შეატყობინოს წერილობითი ფორმით მეორე მხარეს მისი მოქმედების შეწყვეტამდე არანაკლებ ორი თვით ადრე.

შესრულებულია ქ. თბილისში, 1998 წლის 22 ოქტომბერს, ორ პირად, თითოეული ქართულ, ყაზახურ და რუსულ ენებზე, ამასთან, ყველა ტექსტს თანაბარი იურიდიული ძალა აქვს, შეთანხმების დებულებათა გამოყენებისას წამოჭრილი განსხვავების შემთხვევაში საფუძვლად გამოიყენება ტექსტი რუსულ ენაზე.
	საქართველოს ეროვნული ბანკის სახელით

(ხელმოწერილია)
	ყაზახეთის რესპუბლიკის 

ეროვნული ბანკის სახელით

(ხელმოწერილია)

